
Mazkur to‘plamdan tilshunos va adabiyotshunos olimlar, 

metodistlar, akademik litsey hamda umumta’lim maktabi o‘qituvchilari, 

tadqiqotchilar, magistrant, talabalarning maqola va tezislari o‘rin olgan. 

2. Dublikat yanglishlar (ikkita bir xil yoki bir qo‘shimchaning ikki 

xil turini qo‘shish). Bolalar asosni qo‘shimchadan farqlamagan holatda 

ular nutqida dublikat yanglishlar mavjudligi kuzatiladi. Shu sababli bolalar 

so‘z asosiga bir xil qo‘shimchani ikki marta qo‘shadilar. Bola dastlab 

so‘zni muayyan qo‘shimchani o‘zak sfatida qabul qiladi va yana unga 

xuddi shu turdagi qo‘shimchani biriktiradi.   

3. Kategorial yanglishlar (otga xos qo‘shimchalarning fe’lga 

qo‘shilishi yoki aksincha). Bola grammatik shaklni to‘liq 

o‘zashtirmaganda otga fe’lni kesimga xoslovchi yoki fe’lga otni turlovchi 

qo‘shimchalarni qo‘shadi. Kategorial yanglish bolaning leksik ma’noning 

farqlamayotgani, ya’ni so‘z turkumlarini hali ajratmaganligini ko‘rsatadi. 

Demak, bola nutqida yuqoridagi yanglishlar kuzatilmasa, uning 

nutqida mavjud morfema o‘zlashtirilgan hisoblanadi.  

Foydalanilgan adabiyotlar 

1. Brown, Roger. (1973). A first language. The early stages. Cambridge, 

Massachusset: Harvard University Press. 

2. Cazden, C. (1968). The acquisition of nouns and verb inflections. Child 

Development, 39. – P.433–448. 

3. Stromswold, K. (2000). The cognitive neuroscience of language 

acquisition. M. Gazzaniga (ed.), The New Cognitive Neurosciences, 

second edition. – P. 909–932. 

4. Cinque, G. (1999). Adverbs and functional heads. Oxford University 

Press, Oxford, UK. 

 

ONA TILINI O‘QITISHDA VIDEODARSLARDAN 

FOYDALANISH XUSUSIDA 

 

Sanobar Kuldasheva, Alisher Navoiy nomidagi  

ToshDO‘TAU doktoranti 

 

Bugungi kunda deyarli barcha zamonaviy o‘quvchi o‘rta maktabga 

axborot-kommunikatsiya texnologiyalaridan foydalanish malakasi bilan 

kirib kelmoqda. Haqiqatan ham ular axborot asrida tug‘ildilar va 

zamonaviy aloqa asboblari orqali dunyoni taniyaptilar. Endi ularning 

qarshisida AKT hamda internet tarmoqlari imkoniyatlaridan keng 

foydalana oladigan, muntazam ravishda o‘z ustida ishlab boradigan va shu 

bilan birga o‘z o‘quvchisida mediamadaniyatni shakllantira oladigan 

pedagog turishi talab etiladi. Tez rivojlanayotgan texnologiyalar 

yordamida yaratilgan zamonaviy virtual voqelik madaniyatlararo 

aloqaning samarali vositasiga aylanmoqda, shuning uchun zamonaviy 

insonning eng muhim vakolatlaridan biri, bu – AKT va multimedia 

imkoniyatlaridan samarali foydalana olishdir. Axborot asrida yashar 

ekanmiz, yangi imkoniyatlarni ochadigan va ta’lim muassasalari o‘quv 

jarayoniga yangicha yondashuvni talab qiladigan axborot 

texnologiyalarining jadal rivojlanayotganiga guvoh bo‘lmoqdamiz. 

Ta’limda axborot texnologiyalarining bir qator didaktik imkoniyatlari 

mavjudligi bilan birga o‘quv jarayoni samaradorligini oshirishda muhim 

omil hisoblanishi tan olindi. O‘quv jarayonida tatbiq etilgan axborot-

kommunikatsiya texnologiyalari nafaqat ushbu sohadagi bilim va 

ko‘nikmalarning shakllanishiga, balki o‘quvchi dunyoqarashining 

kengayishiga, shaxsiy fazilatlarining takomillashuviga ta’sir ko‘rsatadi, 

bilimga qiziqishini oshirishga, o‘rganishni rivojlantirishga xizmat qiladi. 

Ko‘plab olimlarning fikriga ko‘ra, AKT o‘quvchilarning ijodiy tafakkuri 

rivojlanishiga ham jiddiy ta’sir ko‘rsatadi. Multimedia shaklidagi o‘quv 

materiallarining taqdimoti o‘qish vaqtini qisqartiradi va bolalarning 

sog‘liqni saqlash resurslarini tejaydi. Ta’limning va dars mashg‘ulotining 

har qanday bosqichida multimedia prezentatsiyalaridan foydalanish tavsiya 

etiladi. Har bir mavzu bo‘yicha yangi materiallarni tushuntirish, ko‘rib 

chiqish va mustahkamlash uchun ko‘proq videodarslardan foydalanish 

samarali. Videodarslardan foydalanishning afzalligi shundaki, siz 

ko‘rgazma davomida pauza qilishingiz, ko‘rgan narsalaringizni muhokama 

qilishingiz va o‘quvchilarga savollar berishingiz mumkin. Bolalar 

ko‘rganlaridan xulosa chiqarishlari kerak. Namoyish vaqti 10-15 

daqiqadan oshmasligi lozim, undan keyin faoliyat turini o‘zgartirish kerak. 

Agar videodarslar vaqti cho‘zilib ketsa, o‘quvchida zerikish, tushunmay 

qolish, paydo bo‘lgan savollarni esidan chiqarib qo‘yish holatlari 

kuzatilishi mumkin. O‘qituvchi video qo‘yilgan dars jarayonida boshqa 

narsaga chalg‘imasligi, o‘quvchi bilan bab-baravar unda ishtirok etishi 

lozim, aks holda o‘quvchida norozilik kayfiyati paydo bo‘ladi. Masofaviy 

videodarslarda ham bir xil ma’ruza turidan voz kechib, har xil yangi 

faoliyatlardan foydalanish maqsadga muvofiq. Ona tilidan tayyorlangan 

videodarslar “va’zxonliklar”-u qoidalar takroridan iborat bo‘lmay, balki 

ko‘proq misol va tahlillar, bilim oluvchini fikrlashga chorlaydigan 

topshiriqlar asosida bo‘lishi darkor. Darslikdagi qoidalar kattalashtirib 

yozilgan taqdimotlardan voz kechish kerak. O‘quv materialini ko‘rgazmali 

taqdim etish uchun hamda o‘rganilayotgan qonuniyatlarni, ob’ektlarning 

o‘zaro aloqasini virtuallashtirish va vizuallashtirish uchun mo‘ljallangan 

dasturlardan foydalanishimiz o‘rinli. Videodarslarni kuzatish jarayonida 

paydo bo‘lgan savollarni yozib borish muhimligini o‘quvchiga eslatib 

qo‘yish kerak bo‘ladi. Dars mashg‘ulotining turli bosqichlarida 

videodarslardan unumli va o‘rinli foydalana olish joiz. Darsning 

samaradorligi ko‘p jihatdan o‘qitish usullari va tuzilishini mohirona 

tanlashga bog‘liq. Videodarslarning yana bir muhim jihati shundaki, u 

zamon va makon tanlamaydi: o‘quvchi xohlagan paytida murojaat qilishi, 

tushunmagam o‘rinlarini qayta-qayta ko‘rib aniqlik kiritishi, bir necha vaqt 

o‘tgandan so‘ng xotirada tiklash uchun imkoniyat sifatida foydalanishi 

mumkin. O‘qituvchi esa yangi g‘oyalar bilan videodarsini boyitib borish, 

topshiriqlarga o‘zgartirish kiritish, o‘quvchilarining bilim saviyasi va 

o‘zlashtirishini inobatga olib vazifalar ko‘lamini belgilash imkoniyatiga 

ega bo‘ladi. Uning zimmasidagi “yuk” birmuncha yengillashadi, 

imkoniyatlari kengayadi. Ammo mas’uliyati ortadi: o‘z fani doirasida 

chuqur bilim va ma’lum tajribaga ega bo‘lishi bilan bir qatorda raqamli 

ta’lim resurslaridan keng foydalana olishi va buni o‘z o‘quvchilarida ham 

shakllantirishi lozimligini unutmasligimiz kerak.     

Videodarslarni yaratish quyidagi bosqichlarda amalga oshiriladi: 

– maqsadni aniqlash; 

– mundarija tuzish va rejalashtirish; 

– dasturiy mahsulotni tayyorlash; 

– tayyorlangan dasturiy mahsulotdan foydalanish va samaradorlikni 

aniqlash. 

Bugungi kunda videodarslardan foydalanish ancha ommalashib 

boryapti. Ayniqsa, o‘quv markazlari tomonidan tayyorlanib borilayotgan 

videodarslarni bunga misol keltirish mumkin. Bugungi karantin sharoitida 

masofaviy videodarslarga ehtiyoj ortdi, desak mubolaga bo‘lmas. Ammo 

mavjud videodarslardan foydalanuvchilar auditoriyasi qoniqish hosil 

qilyaptimi? Qaysi nuqtada muammo va oqsoqliklarimiz mavjud? Bu kabi 

savollarga ijobiy javob topishimiz uchun mahsulotimiz quyidagi talablar 

asosida tayyorlanishi maqsadga muvofiq. 

– didaktik talab;  

– metodik talab;  

– psixologik talab;  

– texnik talab;     

– estetik talab;   

– ergonomik talab va boshqa maxsus talablar [1; 78-b.].   

Videodars tayyorlashda didaktik jihatdan, ilmiy, tushunarli, 

uzluksizlik va yaxlitlik ta’minlangan, mavzu tizimli yoritilgan, 

muloqotning interfaolligi, o‘qitish, tarbiyalash, rivojlantirishning yaxlit 



160 

birligi inobatga olinib, boshqa talablar (metodik, psixologik, texnik ...) 

bilan mutanosiblashtirilsa, talab va ijro uyg‘unligida ijobiy natijaga 

erishiladi.   

Mazkur talablar asosidagi innovatsion yondashuv o‘quvchilarda 

yangi tajriba orttirish, ijodiy va tanqidiy fikrlashni anglash, kelajakka 

intilishni rivojlantirish bilan birga mustaqil intellektga ega shaxsni 

tarbiyalash  uchun samarali omil vazifasini o‘taydi. 

O‘QUVCHILARDA MUMTOZ MATNLAR ORQALI O‘QISH 

SAVODXONLIGINI RIVOJLANTIRISH 

 

Shahlo Murodova, 

ToshDO‘TAU mustaqil tadqiqotchisi 

 

Bugungi kunda yurtimiz milliy mustaqilligining yangi bosqichiga 

o‘tildi. Bu, albatta, barcha sohalarda erishayotgan turli islohotlar qatorida 

uzluksiz ta’lim tizimi mazmunini sifat jihatidan yangilash, ta’lim 

muassasalarida jahon ta’lim standartlari asosida o‘qitish, savodxonlikni 

oshirish yuzasidan keng ko‘lamli ishlar amalga oshirildi. Hatto oliy 

ta’limning har bir yo‘nalishida ona tili va adabiyot fanining mavqeini 

oshirish masalalari ham bosqichma-bosqich o‘zi yechimini topmoqda. 

Xo‘sh, bu masalalar natijaviyligi – yoshlar tarbiyasiga oid hukumat 

qarorlarini ijrosini ta’minlash, XXI asr ko‘nikmalarini shakllantirishga 

erishish kabi quyidagi ustuvor vazifalar bilan hamohangdir: o‘quvchilarda 

filologiya fanlarini o‘qitish  asosida bilimlarini hayotda qo‘llay olish 

hamda to‘g‘ri qaror qilish ko‘nikmalarini shakllantirish; xalqaro 

standartlar asosida o‘quvchilar bilimlarini oshirish, ularning savodxon 

